Nafarroako Parlamentuko Mahaiak, 2013ko martxoaren 18an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Maite Esporrín Las Heras andreak aurkezturiko mozioa, zeinaren bidez Nafarroako Gobernua premiatzen baita beharrezkoak diren instantzietan pertsonatu dadin, ukitutako udalekin batera, abenduaren 28ko 28/2012 Foru Legea betetze aldera hartutako erabakia defendatzeko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko martxoaren 18an

Lehendakaria: Alberto Catalán Higueras

MOZIOAREN TESTUA

Socialistas de Navarra parlamentu-taldeari atxikitako foru parlamentari Maite Esporrín Las Herasek, Legebiltzarreko Erregelamenduan ezarritakoaren babesean, ondoko mozioa aurkeztu du, Osoko Bilkuran eztabaidatzeko.

Gobernuaren Nafarroako ordezkaritzak administrazioarekiko auzi-errekurtsoa aurkeztu zuen Nafarroako Foru Komunitateko udal batzuen erabakiaren aurka, langileei 2012ko abenduan osagarri bat ordaintzea erabaki baitzuten, erosahalmenaren galera dela-eta, ekainean jasotako aparteko ordainsariaren zenbatekoaren parekoa. Azken egunotan, administrazioarekiko auzi-errekurtsoaren jakinarazpena jaso dute udal horiek.

Gure ustez, aukera hori jasota zegoen abenduaren 28ko 28/2012 Foru Legean, erosahalmenaren galera dela-eta 2012rako eraginarekin aldi baterako osagarri pertsonal bat sortu zuenean. Hona zer dioen legeko artikulua bakarrak "Aldi baterako osagarri pertsonal berria, erosahalmenaren galera dela-eta":

“1. Nafarroako Administrazio Publikoen zerbitzuko langileei osagarri pertsonal bat ordainduko zaie 2012an, erosahalmenaren galera dela-eta, uztailean jasotako aparteko ordainsariaren zenbatekoaren parekoa.

2. Ordainsaria 2012a bukatu aitzin ordainduko da, ordainketa bakarrean, eta funtzionario bakoitzari aurreko idatz-zatian ezarritakoarekin bat dagokion zenbatekoa ordainduko zaio".

Nafarroako Parlamentuak aipatu foru legea onetsi zuenez, eta aipatu errekurtsoak ukitutako udalei babesa emate aldera, ondoko erabaki proposamena onesten da:

"Nafarroako Parlamentuak Nafarroako Gobernua premiatzen du beharrezkoak diren instantzietan pertsonatu dadin, ukitutako udalekin batera, abenduaren 28ko 28/2012 Foru Legea betez hartutako erabakia defendatzeko".

Iruñean, 2013ko martxoaren 14an

Foru parlamentaria: Maite Esporrín Las Heras

